
MARKETING VA BOZOR 
IQTISODIYOTI SHAROITIDA 

TAYYOR KIYIMLARNING 
RAQOBATBARDOSHLIGINI 

OSHIRISH YO‘LLARI

Bababekova Gulchexra Baxtiyarovna
Toshkent Xalqaro Moliyaviy Boshqaruv va Texnologiyalar Universiteti
“Moliya, bank ishi va buxgalteriya hisobi” kafedrasi katta o‘qituvchisi

E-mail: bababekovagulchehra96@gmail.com

Annotatsiya. Respublikamizda tayyor kiyimlar bozorining rivojlanish tamoyillarini shakllantirish va kengaytirish bilan bir 
qatorda marketing tadqiqotlarini tizimli ravishda amalga oshirish zarurati iqtisodiyotning innovatsion rivojlanish yo‘liga 
o‘tishi sharoitida ushbu bozorda raqobat muhitining faollashuvi hamda bozor xatti-harakatlarining dinamik xususiyat 
kasb etishi bilan izohlanadi. Hozirgi rivojlanish bosqichida tayyor kiyimlar bozorini chuqur o‘rganish bozor noaniqliklarini 
samarali boshqarish, globallashuv jarayonlariga moslashish, jahon iqtisodiyoti va xalqaro savdoning barqaror o‘sishidan 
samarali foydalanish, shuningdek, tayyor kiyimlarga bo‘lgan talabning ortishini ta’minlash orqali xizmatlar sohasida ijobiy 
rivojlanish dinamikasini shakllantirishga xizmat qiladi.

Kalit soʻzlar: tayyor kiyimlar bozori, innovatsion rivojlanish, jahon iqtisodiyoti, xalqaro savdo, xizmatlar sohasining ijobiy 
dinamikasi.

Abstract. The necessity of conducting marketing research, alongside the formation and expansion of development 
principles of the ready-made clothing market in the Republic, is driven by the intensification of competition and the dynamic 
nature of market behavior under the conditions of the economy’s transition to an innovative development path. At the 
current stage of development, an in-depth analysis of the ready-made clothing market facilitates effective management of 
market uncertainties, adaptation to globalization processes, utilization of the growth potential of the global economy and 
international trade, as well as the stimulation of demand for ready-made clothing and the establishment of sustainable 
positive dynamics in the service sector.

Key words: ready-made clothing market, innovative development, global economy, international trade, positive dynamics 
of services.

Аннотация. Необходимость проведения маркетинговых исследований наряду с формированием и расширением 
принципов развития рынка готовой одежды в Республике обусловлена активизацией конкурентной среды и 
динамичностью рыночного поведения в условиях перехода экономики на инновационный путь развития. В 
современных условиях углублённое изучение рынка готовой одежды способствует эффективному управлению 
рыночной неопределённостью, адаптации к процессам глобализации, использованию потенциала роста мировой 
экономики и международной торговли, а также стимулированию спроса на готовую одежду и формированию 
устойчивой позитивной динамики в сфере услуг.

Ключевые слова: рынок готовой одежды, инновационное развитие, мировая экономика, международная торговля, 
позитивная динамика сферы услуг.

K I R I S H
Marketing xizmatlari va kompaniya boshqaruvi ehtiyojlari uchun buyurtma asosida amalga oshiriladigan 

ma’lumotlarni yig‘ish, ularni tizimli talqin qilish, shuningdek, taxminiy va bashoratli hisob-kitoblarni ishlab chiqish 
jarayoni marketing tadqiqotlari sifatida e’tirof etiladi.

Marketing tadqiqoti tushunchasi keng mazmunga ega bo‘lib, marketing faoliyatining barcha jihatlari bilan 
uzviy bog‘liqdir. Marketing tadqiqotlarining predmeti sifatida bozordagi marketing faoliyati, shuningdek, u bilan 
bevosita yoki bilvosita bog‘liq bo‘lgan bozor jarayonlari va hodisalari majmuasi qaraladi.

Marketing tadqiqotlari natijalari korxonalar uchun strategik va operatsion qarorlar qabul qilishda muhim 
axborot bazasini shakllantiradi. Xususan, iste’molchilar xulq-atvori, talab va taklif dinamikasi, raqobatchilar 
faoliyati hamda bozor kon’yunkturasidagi o‘zgarishlarni chuqur tahlil qilish orqali kompaniyalar o‘z marketing 
strategiyalarini optimallashtirish, resurslardan samarali foydalanish va bozor xavflarini kamaytirish imkoniyatiga 
ega bo‘ladilar. Shu bois, marketing tadqiqotlari zamonaviy sharoitda korxonaning barqaror raqobat ustunligini 
ta’minlovchi muhim boshqaruv vositasi sifatida namoyon bo‘ladi.

M A V Z U G A  O I D  A D A B I Y O T L A R  S H A R H I
O‘zbekistonda sanoat korxonalarining raqobatbardoshligini marketing strategiyalari asosida oshirish 

masalalarining umumiy jihatlari I. Iskandarov, S. S. G‘ulomov, Yo. A. Abdullayev, A. Soliev, M. S. Qosimova, A. 
Sh. Bekmurodov, O. X. Xamidov, B. N. Navruz-zoda, M. R. Boltabayev, R. S. Muratov, A. Z. Sadinov, D. Sh. 
Yavmutov va boshqa olimlarning ilmiy tadqiqot ishlarida atroflicha yoritib berilgan.

Mazkur yo‘nalishda amalga oshirilgan ilmiy tadqiqotlarning salmoqli hajmiga qaramay, hozirgi sharoitda 
O‘zbekistonning mahalliy va jahon bozorlarida tayyor kiyimlar raqobatbardoshligini yanada oshirish masalalari 
chuqurroq ilmiy tahlil va amaliy yechimlarni talab etadi.

O‘zbekiston tekstil va tayyor kiyimlar sanoatining xalqaro bozordagi raqobatbardoshligi masalasini 
baholashda, eng ko‘p tilga olinadigan amaliy-tahliliy manbalardan biri IFC/Better Work doirasida tayyorlangan 
“Competitiveness of the Textile and Apparel Sector of Uzbekistan” tadqiqotidir. Ushbu hisobot O‘zbekistonning 
Yevropa Ittifoqi va AQSH kabi asosiy eksport bozorlariga chiqishda xarajatlar, logistika, yetkazib berish muddati, 
boj va preferensiyalar, ishlab chiqarish zanjiri integratsiyasi kabi omillar bo‘yicha qiyosiy ustunlik va cheklovlarni 
ko‘rsatadi hamda global brendlar bilan ishlashda qiymat zanjiriga (GVC) kirish shartlarini izohlaydi1.

Jahon banki materiallarida 2023-yildan boshlab xom paxtani mamlakat ichida chuqurroq qayta ishlash va 
qo‘shimcha qiymat ulushini oshirishga qaratilgan islohotlar, jumladan “tekstil klasterlari” orqali ishlab chiqarish 
qayta ishlash tayyor mahsulotgacha bo‘lgan zanjirni birlashtirish tendensiyasi qayd etiladi. Bu yondashuv 
tayyor kiyimlar segmentida eksportbop assortimentni kengaytirish va marketing strategiyalarini “bozor talabi–
mahsulot taklifi”ga yaqinlashtirish uchun zamin yaratadi2.

Xalqaro hamkor tashkilotlar tarmoqni “tezkor va narx jihatdan raqobatli yetkazib beruvchi” sifatida 
pozitsiyalash imkoniyatlarini ham ta’kidlaydi. GIZning 2024-yilgi tahlilida O‘zbekistonning geografik joylashuvi, 
ishlab chiqarish xarajatlari va mehnat resurslari raqobatdoshligi fonida Yevropa va Osiyo xaridorlari uchun “fast 
and price competitive supplier” bo‘lish salohiyati yoritiladi; shu bilan birga barqarorlik talablari, sifat standartlari, 
ishlab chiqarish samaradorligi va bozorda brend orqali farqlanish (differentiation) masalalari marketing 
strategiyalarining muhim yo‘nalishlari sifatida ko‘rsatiladi3.

Shu nuqtai nazardan, tayyor kiyimlar sanoatida marketing strategiyalarini shakllantirishda mahsulot 
dizayni va sifati, brend imiji, narx siyosati, taqsimot kanallari hamda raqamli marketing vositalaridan samarali 
foydalanish masalalariga alohida e’tibor qaratish zarur. Ayniqsa, iste’molchilar didi va moda tendensiyalaridagi 
tezkor o‘zgarishlar sharoitida bozor tadqiqotlariga asoslangan moslashuvchan marketing yondashuvlarini joriy 
etish mahalliy ishlab chiqaruvchilarning ichki va tashqi bozorlardagi raqobat ustunligini mustahkamlashda 
muhim ahamiyat kasb etadi.

T A D Q I Q O T  M E T O D O L O G I YA S I
Tayyor kiyimlar bozori raqobatbardoshligini oshirishda marketing tadqiqotlaridan foydalanishni 

takomillashtirish maqsadida olingan ilmiy natijalar hamda ishlab chiqilgan takliflar asosida mahalliy ishlab 
chiqaruvchilarning raqobatbardoshligini baholash uslubiyoti ishlab chiqildi. Ushbu uslubiyot mahsulot bozorini 
marketing tadqiqotlari orqali tartibga solishga asoslangan PMR (Product Market Regulation) tizimini amaliyotga 
joriy etish orqali takomillashtirildi.

1	 https://betterwork.org/wp-content/uploads/Competitiveness-of-the-Textile-and-Apparel-Sector-of-Uzbekistan.pdf
2	 https://www.worldbank.org/en/news/feature/2025/05/27/weaving-a-new-future-in-uzbekistan-s-cotton-sector
3	 https://www.giz.de/de/downloads/giz2024-en-a-textile-giant-in-the-making.pdf

T A H L I L  V A  N A T I J A L A R
Mamlakatimizda so‘nggi yillarda aholi sonining barqaror o‘sishi natijasida iste’mol tovarlari bozorida talab 

sezilarli darajada oshdi. Iste’mol tovarlarining muhim tarkibiy qismi hisoblangan tayyor kiyimlarni ishlab chiqarish 
hamda ularni xaridorgir va sifatli mahsulot sifatida bozorga yetkazib berish dolzarb vazifalardan biri sanaladi.

Shu bilan birga, bozor holatini chuqur va tizimli o‘rganish, tayyor kiyimlarga bo‘lgan talabni to‘liq aniqlash 
va tahlil qilish muhim ahamiyat kasb etadi. Tayyor kiyimlar bozori holati va undagi o‘zgarishlar ishlab 
chiqaruvchilarning doimiy e’tibor markazida bo‘lishi ularning barqaror faoliyatini ta’minlashga xizmat qiladi. 
Mazkur jarayon nafaqat ishlab chiqaruvchilar manfaatlarini qo‘llab-quvvatlaydi, balki iste’molchilar 
talabini to‘laqonli qondirish uchun mustahkam asos yaratadi. Tayyor kiyimlar ishlab chiqarish hajmining 
oshishi ishbilarmonlik muhitining yanada yaxshilanishiga, shuningdek, tayyor kiyimlar bilan bog‘liq bozor 
infratuzilmasining ijobiy rivojlanishiga xizmat qiladi.

Marketing tadqiqotlarining asosiy maqsadi marketing qarorlarini qabul qilish jarayonini ishonchli axborot-
tahliliy baza bilan ta’minlash hamda ushbu qarorlar bilan bog‘liq noaniqlik darajasini minimallashtirishdan iborat. 
Marketing tadqiqotlarining raqobatchilar bozoridagi o‘rni va ahamiyati aks ettirilgan (1-rasm).

1-rasm. Marketing tadqiqotlarining raqobatchilar bozoridagi roli

Marketing tadqiqotlarining muhim metodologik masalalaridan biri uning obyektini to‘g‘ri tanlashdan iborat. 
Korxonaning marketing muhiti mikro va makro omillarni, shuningdek, ichki va tashqi muhit elementlarini 
o‘z ichiga oladi hamda ularning o‘zaro uyg‘unligi marketing faoliyatining samaradorligini belgilaydi. Har bir 
muhit va raqobatchilar tahlili korxonaning faoliyat yo‘nalishlariga mos ravishda amalga oshirilishi, marketing 
makromuhitining demografik hamda ijtimoiy-iqtisodiy omillari esa strategik qarorlar qabul qilishda muhim 
axborot manbai sifatida qo‘llanilishi lozim.

Tashkilotlar marketing tadqiqotlarini, asosan, ikki maqsadda amalga oshiradilar: marketing muammolarini 
aniqlash va ularni samarali hal etish. Ushbu yondashuv 2-rasmda aks ettirilganidek, marketing tadqiqotlarini 
muammoni aniqlashga qaratilgan va muammoni hal etishga yo‘naltirilgan turlarga tasniflash jarayonining 
muhim tarkibiy qismi hisoblanadi (2-rasm).

2-rasm. Marketing tadqiqotlarining tasnifi

Marketing tadqiqotlari yashirin yoki kelgusida yuzaga kelishi mumkin bo‘lgan muammolarni aniqlash 
maqsadida amalga oshiriladi. Ushbu turdagi tadqiqotlar marketing muhiti to‘g‘risida tizimli axborot beradi hamda 
muammolarni o‘z vaqtida aniqlash imkonini yaratadi. Masalan, bozor salohiyatining pasayishi kompaniyaning 
belgilangan o‘sish maqsadlariga erishishida muayyan cheklovlar yuzaga kelishi mumkinligini ko‘rsatadi. 
Shuningdek, bozor salohiyati oshib borayotgan sharoitda korxonaning bozor ulushi qisqarsa, bu ham muayyan 
strategik muammo mavjudligidan dalolat beradi. Iqtisodiy, ijtimoiy yoki madaniy tendensiyalarni aniqlash, 
jumladan, iste’molchilar xatti-harakatlaridagi o‘zgarishlarni tahlil qilish bozor imkoniyatlari va rivojlanish 
istiqbollarini aniqlashga xizmat qiladi.

Marketing tadqiqotlari marketing axborot tizimining ajralmas tarkibiy qismi hisoblanadi. Marketing 
maqsadlarida to‘plangan ma’lumotlar, faktlar va ko‘rsatkichlar yagona axborot maydonining mustaqil va muhim 
sektorini tashkil etadi. Marketing tadqiqotlari umumiy talab va taklif munosabatlariga asoslangan holda quyidagi 
tamoyillarga tayanishi lozim:

−ilmiylik, ya’ni bozor jarayonlarini ilmiy asoslar va obyektiv ma’lumotlar asosida tahlil qilish, ularning 
rivojlanish qonuniyatlarini aniqlash hamda asoslangan bashoratlarni ishlab chiqish;

−izchillik, ya’ni hodisani tashkil etuvchi alohida strukturaviy elementlarni aniqlash, ularning o‘zaro ierarxik 
bog‘liqligi va bo‘ysunishini ochib berish;

−murakkablik, ya’ni hodisa va jarayonlarni yaxlit holda, o‘zaro bog‘liqlik va uzluksiz rivojlanish nuqtayi 
nazaridan o‘rganish;

−ishonchlilik, ya’ni ma’lumotlarni to‘plash va qayta ishlashda ilmiy tamoyillarga rioya qilish, natijalarni 
baholashda xolislikni ta’minlash va doimiy nazoratni amalga oshirish;

−obyektivlik, ya’ni hodisalarni o‘lchash jarayonida yuzaga kelishi mumkin bo‘lgan xatolarni hisobga olish, 
faktlarni sun’iy sxemalarga moslashtirmaslik va ularni ehtiyotkorlik bilan talqin qilish;

−samaradorlik, ya’ni belgilangan maqsadlarga erishish natijalarining amalga oshirilgan xarajatlar bilan 
mutanosibligini ta’minlash.

Tayyor kiyimlar bozorida marketing tadqiqotlari korxona uchun samarali va barqaror marketing strategiyasini 
shakllantirishda muhim ahamiyat kasb etadi. Puxta olib borilgan marketing tadqiqotlari korxonaga bozordagi 

imkoniyatlar va istiqbolli yo‘nalishlarni aniqlash, shuningdek, yuzaga kelishi mumkin bo‘lgan xatarlarni oldindan 
baholash imkonini beradi hamda strategik qarorlar qabul qilish jarayonini qo‘llab-quvvatlaydi.

Mazkur jarayonning tizimliligi tashqi va ichki muhit omillaridagi o‘zgarishlarni hisobga olgan holda doimiy 
ravishda yangilanib boruvchi axborot bazasini shakllantirishga xizmat qiladi. Marketing tadqiqotlarining 
maqsadlari aniqlangan muammolardan kelib chiqib belgilanadi hamda ular aniq va ravshan shakllantirilishi, 
yetarli darajada batafsil, o‘lchanadigan bo‘lishi va erishilganlik darajasi obyektiv baholanishi lozim.

Marketing tadqiqotlarini samarali tashkil etishda marketing maqsadlarini aniq belgilab olish alohida ahamiyat 
kasb etadi. Har qanday marketing tadqiqotining asosiy maqsadi bozordagi mavjud vaziyatni kompleks baholash, 
uning rivojlanish istiqbollari bo‘yicha prognozlarni ishlab chiqish hamda olingan natijalarga asoslanib, real va 
potensial omillarni hamda bozor sharoitlarini hisobga olgan holda kompaniyaning strategiyasi va taktikasini 
shakllantirishdan iborat. Kompaniyaning bozor pozitsiyasi va kelgusi istiqbollari bevosita korxona tomonidan 
o‘tkazilgan marketing tadqiqotlari natijalari bilan belgilanadi.

Mazkur maqsadlardan kelib chiqib, marketing tadqiqotlari doirasida quyidagi asosiy harakat yo‘nalishlarini 
ajratib ko‘rsatish mumkin:

−tayyor kiyimlar bozorining tuzilishi va rivojlanish dinamikasini o‘rganish;
−aholining tayyor kiyimlarga bo‘lgan ehtiyojini tahlil qilish;
−tayyor kiyimlar ishlab chiqaruvchi korxonalar faoliyati samaradorligini baholash hamda ularning 

raqobatbardoshligini oshirish imkoniyatlarini aniqlash.
Keltirilgan yo‘nalishlardan birinchi maqsad tayyor kiyimlar bozorini ichki va tashqi segmentlarga ajratgan 

holda o‘rganishni nazarda tutadi. Bozorning rivojlanish dinamikasi, asosan, mahalliy bozor va tashqi savdo 
munosabatlari doirasida shakllanadigan tayyor kiyimlar oqimi bilan ifodalanadi. Ushbu jarayon eksport va 
import ko‘rsatkichlari orqali tahlil qilinishi mumkin. Birinchi maqsadning mantiqiy davomi sifatida ikkinchi maqsad 
aholining tayyor kiyimlarga bo‘lgan talab darajasini aniqlashga qaratiladi. Ushbu talab ko‘rsatkichlari mahalliy 
ishlab chiqaruvchilar faoliyatining yo‘nalishlarini belgilashda muhim ahamiyat kasb etadi.

Tayyor kiyimlar ishlab chiqaruvchi korxonalar faoliyatining ustuvorligi yangi strategik yondashuvlar, 
innovatsion mahsulotlar ishlab chiqarilishi va ularning ijtimoiy-iqtisodiy samaradorligi bilan belgilanadi. Ishlab 
chiqarish samaradorligini oshirish maqsadida tadqiqotchilar muayyan davrda yuzaga kelgan muammolarni 
aniqlab, aniq tadqiqot maqsadlaridan kelib chiqib, ularning ilmiy asoslangan yechimlarini ishlab chiqadilar.

Tayyor kiyimlar bozorida marketing tadqiqotlari ishlab chiqaruvchi korxonalar uchun muhim strategik 
resurs bo‘lib, ularning raqobatbardoshligini oshirishning samarali vositasi hisoblanadi. Binobarin, boshqaruv 
jarayonining asosi sifatida obyektiv va ishonchli ma’lumotlarni olish, bozor noaniqligi sharoitida asoslangan 
qarorlar qabul qilish va ularni amalga oshirish imkoniyati yuzaga keladi. Shu bilan birga, savdoning yangi 
shakllarini rivojlantirish tendensiyalarini aniqlash hamda iste’mol bozorini tavsiflovchi ijtimoiy-iqtisodiy 
ko‘rsatkichlarni tahlil qilish imkoniyati kengayadi.

Savdoning yangi shakllarini rivojlantirish uchun marketing tadqiqotlari dasturlarini ishlab chiqishda tayyor 
kiyimlar bozorida ushbu jarayonlarni o‘rganishning uslubiy xususiyatlari aniqlanadi. Jumladan, anketa so‘rovlari 
asosida iste’molchilarning xarid xulq-atvorini baholash, taklif etilayotgan savdo shakllarini amaliy sinovdan 
o‘tkazish, xaridorlarning daromad darajasi, savdo shaklining jozibadorligi va xaridni amalga oshirish motivlari 
bo‘yicha iste’molchilarni segmentatsiyalash modellari ishlab chiqiladi. Shuningdek, savdoning yangi shakllarini 
rivojlantirishga ta’sir etuvchi tashqi omillar savdo tashkilotlarining makromuhiti doirasida hududiy iste’mol 
bozorini rivojlantirish shart-sharoitlari asosida baholanadi. Mazkur yondashuv tayyor kiyimlar bozori jarayonida 
marketing tadqiqotlari metodologiyasini yanada takomillashtirishga xizmat qiladi.

Marketing tadqiqotlari o‘tkazilish strukturasiga ko‘ra ikki turga ajratiladi: bir martalik tadqiqotlar va joriy 
tadqiqotlar.

Bir martalik marketing tadqiqotlari, asosan, tayyor kiyim ishlab chiqaruvchi firmalarning boshqa ishlab 
chiqaruvchi korxonalar bilan qo‘shilishi va yiriklashuvi, yangi mahsulotlar ishlab chiqarishni yo‘lga qo‘yish hamda 
muhim strategik masalalarni hal etish jarayonlarida amalga oshiriladi. Ushbu tadqiqotlar muayyan vaziyat va 
aniq maqsadlarga yo‘naltirilgan bo‘lib, strategik qarorlar qabul qilishda muhim axborot manbai hisoblanadi.

Joriy marketing tadqiqotlari esa doimiy va uzluksiz ravishda olib boriladi. Bu, o‘z navbatida, tayyor kiyimlar 
ishlab chiqaruvchi korxonalarning bozor bilan barqaror va uzviy aloqasini ta’minlaydi hamda iste’molchilar 
talabi, narxlar darajasi, xaridorlarning xohish-istaklaridagi o‘zgarishlarni o‘z vaqtida aniqlash imkonini beradi. 
Natijada, tezkor va asoslangan boshqaruv qarorlarini qabul qilish uchun zarur shart-sharoitlar yaratiladi.

Bunday sharoitda bozor talablarini inobatga olgan holda faoliyat yuritish tayyor kiyimlar ishlab chiqaruvchi 
korxonalarning barqaror rivojlanishida muhim omil hisoblanadi. Korxonalarning pirovard maqsadi iste’molchilarga 
zarur va sifatli mahsulotlarni yetkazib berish orqali iqtisodiy samaradorlikka erishishdan iboratdir.

Tayyor kiyimlar ishlab chiqaruvchi korxonalar o‘rtasidagi kuchli raqobat sharoitida tayyor mahsulotlar 
bozorini chuqur o‘rganish, ya’ni marketing tadqiqotlarini amalga oshirish va ularning natijalariga asoslangan 

holda samarali boshqaruvni yo‘lga qo‘yish uchun to‘liq va ishonchli axborotni to‘plash eng muhim va samarali 
yondashuv hisoblanadi.

Tayyor kiyimlar bozorida marketing tadqiqotlarining muvaffaqiyatga erishishdagi asosiy vositalaridan biri 
bozor holati, raqobatchilar faoliyati va iste’molchilarning xohish-istaklari to‘g‘risida ishonchli ma’lumotlarni 
taqdim etuvchi axborot funksiyasini maslahat funksiyasi bilan uyg‘unlashtirishdan iboratdir. Ushbu yondashuv 
boshqaruv qarorlarining asoslanganligini oshirishga xizmat qiladi.

Mazkur jarayon tayyor kiyimlar bozoriga oid bilimlarni tizimlashtirish, bir qator konseptual masalalarni ilmiy 
jihatdan ishlab chiqish va asoslash, shuningdek, zamonaviy rivojlanish sharoitida marketing tadqiqotlarining 
uslubiy asoslarini shakllantirishni taqozo etadi.

Tayyor kiyimlar ishlab chiqarish jarayonida olib boriladigan marketing tadqiqotlari kompaniyalar uchun 
bozor talabi, mijozlarning xarajatlari va xarid xulq-atvori, talabni aniqlash hamda bozor segmentlari to‘g‘risida 
muhim axborotlarni to‘plash imkonini yaratadi. Ushbu ma’lumotlar strategik rejalashtirishni amalga oshirish va 
tayyor kiyimlar bozorida samarali faoliyat yuritishni ta’minlash uchun zarur axborot bazasini shakllantiradi.

Mahsulotni sotish va bozorni ta’minlash strategiyasini shakllantirish jarayonini o‘rganish shuni ko‘rsatadiki, 
nazariy tadqiqotlar, yangi mahsulotlarni bozorga kiritish, narxlarni belgilash, mahsulotning rivojlanish 
yo‘nalishlarini aniqlash hamda sotish strategiyasini takomillashtirish uchun marketing tadqiqotlari muhim 
ahamiyat kasb etadi. Mazkur jarayon tayyor kiyimlar ishlab chiqarish faoliyatini uzluksiz takomillashtirishning 
ilmiy va amaliy asosini tashkil etadi.

X U L O S A  V A  T A K L I F L A R
Bugungi kunda marketingning asosiy g‘oyasi nafaqat iste’molchilar ehtiyojlarini qondirish, balki yangi 

g‘oyalarni shakllantirish hamda iqtisodiy samaradorlikni maksimal darajada oshirishdan iboratdir. Marketing 
mahsulot to‘g‘risida iste’molchilarni xabardor qilish, uning afzalliklarini yetkazish va bozor talablariga mos 
ravishda taklifni shakllantirish qobiliyatini ifodalaydi. Shu bois, ishlab chiqarilgan mahsulot yuqori sifat 
ko‘rsatkichlariga ega bo‘lsa ham, marketing tadqiqotlarisiz uning bozordagi samaradorligini ta’minlash mushkul 
hisoblanadi.

Marketing faoliyati xaridorlar o‘rtasida sog‘lom raqobat muhitini shakllantirish, marketing infratuzilmasini 
rivojlantirish hamda aholining turli tovar va xizmatlarga, jumladan, oziq-ovqat, kiyim-kechak, maishiy texnika, 
qurilish materiallari, avtomobillar va boshqa uzoq muddat foydalaniladigan mahsulotlarga bo‘lgan talabining 
ortishini rag‘batlantirishda muhim ahamiyat kasb etadi. Ushbu jarayonlar korxonalar uchun sotish bozorlarini 
kengaytirish, ishlab chiqarish hajmlarini oshirish va daromadlarni ko‘paytirish imkonini beradi.

Samarali marketing tizimi tashkilotlar faoliyatini takomillashtirish, ularning bozor sharoitlariga 
moslashuvchanligini oshirish va barqaror rivojlanishini ta’minlashga xizmat qiladi. Marketing tadqiqotlari asosida 
doimiy ravishda yangilanib boriladigan bilimlar va qo‘shimcha axborotlar jamlanmasi tashkilotlar uchun strategik 
ustunlikni shakllantirishga yordam beradi hamda ularning raqobatbardoshligini yanada mustahkamlaydi.

